
Huwa b’ferħ partikolari li sirt naf bl-inizjattiva tas-Simpożji interkristjani, organizzati, kull sentejn, mill-Istitut Franġiskan ta’ Spiritwalità tal-Università Pontifiċja Antonjana u tad-Dipartiment tat-Tejoloġija tal-Fakultà Teoloġika Ortodossa tal-Università Aristoteles ta’ Salonika, bl-iskop li tespandi l-għarfien tat-tradizzjonijiet teoloġiċi u spiritwali tal-Lvant u tal-Punent u li tikkultiva relazzjonijiet fraterni ta’ ħbiberija u ta’ studju fost il-membri taż-żewġ istituzzjonijiet akkademiċi.

Għalhekk nixtieq inwassal it-tislima kordjali tiegħi lill-organizzaturi, lill-kelliema u lill-parteċipanti fit-XIII-il edizzjoni tal-inizjattiva denja, li din is-sena qed issir f’Milan, bil-kollaborazzjoni tal-Università Kattolika tal-Qalb ta’ Ġesù, bit-tema “Il-ħajja tal-insara u l-poter ċivili. Kustjonijiet storiċi u prospettivi attwali fil-Lvant u l-Punent.” Tali argument jidħol sewwa fil-kwadru tal-inizjattivi diversi li ser isiru biex jikkommemoraw is-XVII-il ċentinarju tal-promulgazzjoni tal-Editt ta’ Kostantinu, inizjattivi li f’Milan kellhom mumenti ta’ sinifikat partikulari, bħal ngħidu aħna ż-żjara tal-Patrijarka Ekumeniku Bartolomew I lill-Knisja Ambrożjana u lill-belt.

Id-deċiżjoni storika, li permezz tagħha ġie ddikjarat il-ħelsien reliġjuż għall-insara, fetaħ toroq ġodda għat-tixrid tal-Vanġelu u kkontribwixxa b’mod determinanti għat-twelid taċ-ċiviltà Ewropeja. It-tifkira ta’ dik il-ġrajja toffri l-opportunità, għas-Simpożju preżenti, biex jirrifletti dwar l-iżvilupp tal-proċeduri li bihom id-dinja nisranija rrelatat mas-soċjetà ċivili u mal-awtorità li tmexxija. Tali proċeduri żviluppaw matul il-mixja tal-istorja f’kuntesti differenti sewwa, waqt li għarfu diversifikazzjonijiet sinifikattivi kemm fil-Lvant kif ukoll fil-Punent. Fl-istess ħin, huma żammew diversi dibattiti fondamentali komuni, bħal ngħidu aħna il-konvinzjoni li l-poter ċivili jsib il-limitu tiegħu quddiem il-liġi ta’ Alla, ir-rivendikazzjoni tal-ispazju ġust ta’ awtonomija għall-kuxjenza, il-għarfien li l-awtorità ekkleżjastika u l-poter ċivili huma msejħa biex jikkollaboraw għall-ġid integrali tal-komunità umana.
Waqt li nawgura li mix-xogħlijiet tas-Simpożju joħroġ frott abbundanti għall-progress tar-riċerka storika u għall-għarfien reċiproku bejn id-diversi tradizzjonijiet, nassikura li niftakar fikom fit-talb u mill-qalb nitlob il-Barka Apostolika fuq dawk kollha li kkontribwew għall-organizzazzjoni tal-Konvenju u fuq dawk kollha li se jieħdu sehem.

